
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
বিদায়-অভিশাপ



এই সঞ্জীবনী বিদ্যা করিয়া প্রদান

নূতন দেবত্ব দিয়া তবে মাের প্রাণ

সার্থক হইবে; তার পূর্ব্বে নাহি মানি

আপনার সুখ। ক্ষম মােরে, দেবযানী,

ক্ষম অপরাধ।




দেবযানী




   ক্ষমা কোথা মনে মাের?

করেছ এ নারীচিত্ত কুলিশ-কঠোর

হে ব্রাহ্মণ! তুমি চলে' যাবে স্বর্গলােকে

সগৌরবে, আপনার কর্ত্তব্য-পুলকে

সর্ব্ব দুঃখশােক করি দূর-পরাহত;

আমার কি আছে কাজ, কি আমার ব্রত?

আমার এ প্রতিহত নিষ্ফল জীবনে

কি রহিল, কিসের গৌরব? এই বনে

বসে' র’ব নতশিরে নিঃসঙ্গ একাকী

লক্ষ্যহীনা। যে দিকেই ফিরাইব আঁখি

সহস্র স্মৃতির কাঁটা বিঁধিবে নিষ্ঠুর;

লুকায়ে বক্ষের তলে লজ্জা অতি ক্রূর

বারম্বার করিবে দংশন। ধিক্ ধিক,

কোথা হ'তে এলে তুমি, নির্ম্মম পথিক,

